
Ágrip 

Verkefnasafn þetta er lokaverkefni mitt í B.Ed.-námi í leikskólakennarafræðum við 

Háskóla Íslands. Það verkefnasafn sem hér hefur verið sett saman er framlag mitt til 

kennslu og eflingu í náttúrufræðum og vísindum í leikskólum. Verkefnasafnið er 

samansafn verkefna um nokkur þeirra eðlisfræðilegu fyrirbæra sem við upplifum daglega í 

umhverfi okkar. Veður, ljós og skuggar, árstíðirnar og sólargangurinn eru þau viðfangsefni 

sem verkefnasafnið tekur á. Í verkefnunum er lögð áhersla á að samþætta útikennslu og 

könnunaraðferðina við framkvæmd verkefnanna. Verkefnasafnið er hugsað sem námsefni 

sem starfsmenn leikskóla geta stuðst við í kennslu í náttúrufræðum og vísindum með 

börnum. Meginmarkmið verkefnasafnsins er tvíþætt. Annars vegar að kynna fyrir börnum 

og vekja áhuga þeirra á eðlisfræðilegum fyrirbærum sem við upplifum daglega í umhverfi 

okkar, veðurfari, ljósi og skugga, gangi sólar og árstíðum og hins vegar að ýta undir 

umhverfisvitund þeirra og leiða þau í smáum skrefum í átt til menntunar í sjálfbærni og 

umhverfismennt. Verkefni safnsins voru prófuð og þróuð á leikskólanum Vesturborg með 

börnum á aldrinum 4 - 5 ára. Foreldrar og starfsfólk leikskólans sýndu verkefninu gott 

viðmót og áhuga og mikla jákvæðni mátti finna fyrir gagnvart verkefninu í heild. 

1 Inngangur  

Verkefnasafn þetta er lokaverkefni mitt í B.Ed.-námi í leikskólakennarafræðum við 

Háskóla Íslands. Það verkefnasafn sem hér hefur verið sett saman er framlag mitt til 

kennslu og eflingu í náttúrufræðum og vísindum í leikskólum. Verkefnasafnið er 

samansafn verkefna um nokkur þeirra eðlisfræðilegu fyrirbæra sem við upplifum daglega í 

umhverfi okkar. Veður, ljós og skuggar, árstíðirnar og sólargangurinn eru þau viðfangsefni 

sem verkefnasafnið tekur á. Við erum hluti af náttúrunni og því er mikilvægt að við lærum 

að þekkja hana, bera virðingu fyrir henni og miðla þekkingu okkar áfram til komandi 

kynslóða. 

 Í greinagerð verkefnasafnsins verður fjallað um hverju verkefnasafnið byggir á, þeirri 

hugmyndafræði sem liggur að baki og þeim kennsluaðferðum sem stuðst er við í 

vinnuferlinu. Fjallað er um framkvæmd og þróun verkefnanna á vettvangi og hlutverki 

kennarans í því samhengi. Í verkefnunum er lögð áhersla á að samþætta útikennslu og 

könnunaraðferðina við framkvæmd verkefnanna. Verkefnasafnið er hugsað sem námsefni 

sem starfsmenn leikskóla geta stuðst við í kennslu í náttúrufræðum og vísindum með 

börnum. Meginmarkmið verkefnasafnsins er tvíþætt. Annarsvegar að kynna fyrir börnum 

og vekja áhuga þeirra á eðlisfræðilegum fyrirbærum sem við upplifum daglega í umhverfi 

okkar, veðurfari, ljósi og skugga, gangi sólar og árstíðum og hinsvegar að ýta undir 

umhverfisvitund þeirra og leiða þau í smáum skrefum í átt til menntunar í sjálfbærni og 

umhverfismennt.  

Sjálfbærni og vísindi eru einn af námsþáttum Aðalnámskrá leikskóla (2011) og er það 

því í höndum starfsfólks leikskólanna að skapa börnum tækifæri til að leysa verkefni 

tengdum þeim þætti og vekja þau til umhugsunar um umhverfi okkar. Á námssviði 

sjálfbærni og vísinda er áhersla lögð á að vekja eigi upp umræður um umgengni og 

virðingu fyrir náttúrunni, fyrirbærum og hringrásum í náttúrunni, eðli krafta hennar og 

hvernig þeir birtast okkur í umhverfinu svo eitthvað sé nefnt. Með tilliti til þeirra krafna 

sem stjórnvöld setja um nám á sviði sjálfbærni og vísinda í leikskólum hentar 

verkefnasafnið vel til fræðslu á því sviði.  

2 Gerð verkefnasafnsins 

Ástæða fyrir vali á þessu tiltekna viðfangsefni lokaverkefnisins má að miklu leiti rekja til 

æskuminninga minna utan af landi. Það má segja að náttúrufræðsla og athuganir á 

umhverfinu hafi einkennt uppvöxt minn og vakið með því áhuga minn á náttúrufræðum 

og vísindum almennt. Tækifæri í borginni til að nálgast náttúruna eru mörg en fólk á oft 

erfitt með að koma auga á þau og finnst náttúran ef til vill vera fjarlægari okkur en hún í 

raun er. Mér fannst ég því hér geta lagt mitt af mörkum með því að vinna að verkefnasafni 

fyrir leikskóla sem stuðla að aukinni fræðslu og þekkingu í náttúrufræðum og vísindum. 

Byrjað var á því að kanna umhverfi borgarinnar og reyna að koma auga á þá möguleika 

sem hún býður upp á fyrir náttúrufræðslu. Mér fannst mikilvægt að börnin fengju að 

komast í snertingu og upplifa náttúruna frá fyrstu hendi og lagði því áherslu á að 

samþætta verkefnin við útikennslu og könnunaraðferðina þar sem lögð er áhersla á að 

börnin fái að rannsaka og athuga út frá eigin áhuga og forvitni. Hugmyndir að mörgum 

verkefnum kviknuðu, meðal annars verkefni um fjöruna, hljóð og bergmál í umhverfinu, 

árstíðirnar, veður og margt fleira. Í samstarfi við Hauk Arason, leiðbeinanda verkefnisins 

var ákveðið að afmarka verkefnin við þau efni sem tengdust hvort öðru og úr varð að 

fyrirbærin veður, ljós og skuggar, árstíðirnar og gangur sólar lentu ofan á og eru þau nú 

grunnur verkefnasafnsins. Sterkasta samtenging sem þessi fyrirbæri eiga er sólin og 

hreyfing jarðar. Hugmyndafræði John Dewey og Vygotsky féllu einkar vel að þeim 

áherslum sem ég vildi vinna eftir með börnunum og voru þær því notaðar sem stuðningur 

við uppbyggingu verkefnasafnsins.  

Mikilvægt er að kennari þekki námsefni sitt vel og lagði ég því uppúr því að rifja upp 

og auka við þekkingu mína á þeim eðlisfræðilegum fyrirbærum sem tengdust 

verkefnunum. Til að efla þekkingu mína á viðfangsefnunum var leitað fanga í stjörnufræði, 

eðlisfræði og náttúrufræði. Einnig var leitast við að dýpka og auka skilning og þekkingu 

mína á kenningum John Dewey og Vygotsky. Fyrri þróunarverkefni um viðfangsefnin voru 

skoðuð og unnið var að hluta til með tvö þróunarverkefni eftir Hauk Arason og Kristínu 

Norðdahl (2005) og Hauk Arason og Sverri Guðmundsson (2014). 

Þegar hugmyndir og markmið að verkefnum safnsins voru komin saman voru 

verkefnin prófuð á vettvangi með 4-5 ára gömlum börnum og gæði verkefnanna metin. 

Við prófun og framkvæmd verkefnanna komu ýmsir vankantar í ljós sem voru þá í 

framhaldinu lagfærðir og sniðnir þannig að þeir hentuðu betur starfi leikskólans og getu 

barnanna.   

3 Fræðilegur bakgrunnur 

Hugmyndafræði verkefnasafnsins byggir á  kenningum John Dewey, Vygotsky og áherslum 

Aðalnámskrá leikskóla á starf innan leikskólanna. Kenningar Dewey (1938) og Vygotsky 

(1979) styðja vel við þær áherslur og kröfur sem lög um leikskóla (nr. 90/2008) og 

Aðalnámskrá leikskóla (2011) setja um nám í leikskólum. 

John Dewey (Dewey, 1938/2000; Jóhanna Einarsdóttir og Ólafur Páll Jónsson, 2010)  

lagði mikla áherslu á reynslu í menntun og eru einkunnarorðin „Learning by doing“ oftast 

kennd við hann. Dewey taldi að menntun væri hluti af lífi fólks en ekki undirbúningur fyrir 

það. Allt námsefni, sama hvaða grein það tilheyrði, yrði á einhvern hátt að tengjast fyrri 

reynslu barna og þeirra hefðbundna lífi og með því muni myndast samfella í lífi barnsins 

milli skóla og heimilis. Dewey lagði einnig mikla áherslu á leik ungra barna. Að mati Dewey 

öðlast börn tækifæri í gegn um leik til að tengja saman menntun sína við fyrri reynslu. 

Börn tjá upplifun sína og reynslu í gegn um leik og endurskapa þar aðstæður sem þau eru 

oft að reyna að öðlast fullan skilning á. Dewey lagði mikla áherslu á hlutverk kennarans og 

mikilvægi þess fyrir samfélagið. Kennarinn á að leggja til gögn og hugmyndir og spyrja 

opinna spurninga sem leiða til gagnrýnnar hugsunar og menntandi umræðu.  

Luis C. Moll (1990) fjallar um verk Vygotsky í bók sinni Vygotsky and Education og taldi 

Vygotsky þar að ekki væri einungis hægt að líta á nemendur sem einstaklinga til að geta 

lagt mat á þroska þeirra, heldur væri einnig mikilvægt að þekkja bakgrunn hvers og eins, 

útfrá þeim aðstæðum og menningu sem einstaklingurinn hefur alist upp í. Samfélagið 

hefur áhrif á þroska einstaklingsins og öðlast hann þekkingu sína í gegnum það 

menningarlega samfélag sem alist er upp í. Vygotsky (1978) setti fram kenningu um 

„svæði mögulegs þroska“ eða „Zone of proximal development“. Þetta þroskasvæði er bilið 

á milli þess sem barn getur lært og öðlast þekkingu sjálfstætt og þess þroska sem barnið 

getur náð með aðstoð frá fullorðnum eða jafningjum sem eru komnir lengra í þroska. Hér 

er það í höndum kennara eða annara þroskaðari einstaklinga að hífa barnið upp í þroska 

með því að styðja það og leiðbeina í gegn um ferlið án þess þó að vera stýrandi í ferlinu. 

Vygotsky taldi að maðurinn notaði tungumálið sem einskonar verkfæri til að skilja og læra 

að þekkja umheiminn. Þegar börn byrja að ná tökum á tungumálinu eykst þroski þeirra 

gífurlega. Auk þess að leggja mikla áherslu á eflingu tungumálsins var áhersla Vygotsky 

einnig mikil á leik barna og hlutverk leiksins í þroska þeirra. Í gegnum leikinn uppfyllum við 

þarfir barnsins til þess að máta sig við mismundi hlutverk og setja sig í spor annara. Í 

gegnum leik fá börnin tækifæri til að losa um forvitni og tjá upplifun sína. Í leik geta börn 

því unnið úr reynslu sinni á umheiminum og öðlast frekari skilning á honum.  

Samkvæmt Aðalnámskrá leikskóla (2011) þurfa börn að vera læs á samfélag sitt, 

menningu, náttúru og umhverfi. Í gegnum þekkingu á þessum sviðum styrkjast börn bæði 

andlega og líkamlega og verða færari að bjarga sér í samfélaginu og í samskiptum við 

aðra. Efling á þessum sviðum getur leitt til aukins vilja og getu til að hafa áhrif og verða 

virkur þátttakandi í samfélaginu, viðhalda, efla, breyta og þróa það umhverfi og samfélag 

sem við búum í. Hlutverk leikskólans er meðal annars það að undirbúa einstaklinga fyrir 

verkefni og áskoranir daglegs lífs. Í leikskóla eiga börn að fá að takast á við verkefni sem 

miðast út frá þeirra áhugasviði, styrkleikum og þroska. Mikilvægt er að byggja á reynslu og 

þekkingu barna og gefa þeim færi á að öðlast nýja og merkingabæra reynslu. Skapa þarf 

börnum góðan tíma og aðstæður þar sem þau fá að njóta sín í leik. Í leiknum fá börn 

mikilvægt tækifæri til að efla og þróa ímyndunarafl sitt og sköpunargáfu. Auk þess að 

styrkja börn andlega og líkamlega á starf leikskólans einnig að ýta undir aukna virðingu og 

skilning barna fyrir umhverfi sínu, samfélagi og náttúru. 

3.1 Þróunarverkefni náttúrufræða og vísinda í leikskólum 

Haukur Arason og Kristín Norðdahl (2005) unnu saman að þróunarverkefni um 

eðlisfræðikennslu í leikskólum. Þar þróuðu þau vísindaleiki í samstarfi við leikskólakennara 

og börn á leikskólanum Hamraborg í Reykjavík. Þróaðir voru fimm vísindaleikir: 1) Hraði. 

2) Ljós og skuggar. 3) Ljós og litir. 4) Ljós og speglar. 5) Ljós í gegn um efni.  

Niðurstöður úr þróunarverkefninu sýndu að áhugi flestra barnanna á 

viðfangsefnunum var mikill og jákvæður. Börnin voru dugleg að gera tilraunir og athuganir 

á þeim efnivið sem unnið var með. Bæði með þær tilraunir sem kennarar lögðu fram og 

einnig voru þau dugleg að gera sínar eigin tilraunir og prófa sig áfram með þær í leik 

sínum. Einnig kom fram að vísindaleikirnir leiddu til þess að börnin beindu athygli sinni að 

viðfangsefnunum utan leikskólans, heima við og í sínu daglega lífi, og höfðu þannig mikil 

áhrif á athygli barnanna. Niðurtöður sýndu að viðfangsefnin henta vel í leikskólastarfi og 

höfða vel til barna. Árangur af vísindaleikjunum mátti meðal annars sjá í auknum 

orðaforða og skilningi barnanna á viðfangsefnum eðlisfræðinnar. Ákveðið var að nálgast 

verkefnin með þeirri leið að börnin upplifðu ferlið sem skapandi leik sem miðaði út frá 

þeirra sjónarhóli en að athuganir og tilraunir á náttúrufræðilegum fyrirbærum væru unnar 

út frá sjónarhóli leikskólakennara. Hlutverk leikskólakennara var meðal annars að stuðla 

að aukinni orðnotkun og skilningi á hugtökum tengdum viðfangsefnunum. Hugtakanám 

barnanna var stutt með því að beina athygli þeirra að fyrirbærum og lykilþáttum 

viðfangsefnanna. Börnin voru spurð spurninga og þau hvött til að segja frá eigin reynslu 

og upplifun sinni í gegn um ferlið. Skapandi starf og listræn tjáning var notuð sem 

frásagnarform og tenging við reynslu barnanna.  

Haukur Arason og Sverrir Guðmundsson (2014) unnu saman að samsvarandi 

þróunarverkefni um stjörnufræði á leikskólum og var það unnið í samstarfi með starfsfólki 

á leikskólanum Björtuhlíð. Þróunarverkefnið byggðist upp á tveimur viðfangsefnum. Fyrra 

viðfangsefnið var sólin og ferð hennar á himninum og það síðara fjallar um kvartilaskipti 

tunglsins. Markmið leikjanna tveggja var að börn læri um gang sólarinnar og tengsl hennar 

við árstíðarskipti og dægraskipti og þær breytingar sem verða á útliti tunglsins, kynnist 

hugtökum sem tengjast þeim þáttum og stuðla að þroska barna almennt. Sú reynsla og 

upplifun sem kennarar og börn öðluðust með þátttöku sinni í verkefninu var mjög 

ánægjuleg. Leikirnir höfðuðu vel til flestra barnanna og tengdust þau viðfangsefnunum 

vel. Skilningur barnanna á viðfangsefnunum virtist einnig hafa aukist þó nokkuð í gegn um 

ferlið. 

3.2 Könnunaraðferðin 

Könnunaraðferðin (The project approach) er aðferð sem þróuð var af Lilian G. Katz og 

Sylvia C. Chard (1989). Aðferðin er notuð er til að hvetja börn til að rannsaka viðfangsefni 

sem vakið hafa áhuga þeirra og kafað er djúpt í efnið og það skoðað frá mörgum 

mismunandi sjónarhornum. Með könnunaraðferðinni er lögð er áhersla á virka þátttöku 

barna í athugunum og könnun á því viðfangsefni sem unnið er með og að tenging við 

kunnulegt umhverfi barnanna sé til staðar. Meginmarkmið aðferðarinnar er að þroska og 

efla hugsun ungra barna, ekki einungis þekkingu þeirra og færni heldur einnig 

tilfinningahlið þeirra, siðferði og fagurfræðileg sjónarmið.  

Könnunaraðferðin skiptist upp í þrjá þætti eða þrjú vinnu stig. Á fyrsta stiginu er unnið 

að því að finna viðfangsefni sem vekur áhuga sem flestra og hjálpast börn og kennarar að 

við að velja viðfangsefni. Þegar viðfangsefni hefur verið valið hjálpar kennarinn til við að 

afmarka efnið og halda utan um skipulag þess. Börnin ræða um viðfansefnið og skráðar 

eru niður hugmyndir þeirra um efnið, forhugmyndir þeirra og fyrri reynslu barnanna 

tengdu viðfangsefninu. Hér er notast við svokallað hugarkort eða hugmyndavef þar sem 

þekking barna á viðfangsefninu er skráð niður og þær spurningar sem þau vilja finna svör 

við.  

Þegar á annað stig er komið er hafist handa við að leita svara við spurningum 

barnanna um viðfangsefnið, ýmist er unnið í hópum eða hver fyrir sig. Gagna er aflað með 

því að rannsaka og gera athuganir og kafað er djúpt í viðfangsefnið. Stór þáttur af 

gagnaöfluninni eru tilraunir, athuganir og vettvangsferðir. Til að gagnaöflunin skili sem 

mestum árangri er gott að börnin undirbúi spurningar sem vinna á út frá og svara leitað. Á 

meðan athugun og gagnaöflun stendur er mikilvægt að punkta hjá sér minnisatriði, taka 

ljósmyndir eða teikna upp myndir af viðfangsefninu. Að athugun lokinni er svo unnið úr 

þeim gögnum sem aflað var. Á þessu stigi er einnig gott að fá sérfræðinga í viðfangsefninu 

til að koma í skólann og kynna efnið en nánar fyrir börnunum og gefa þeim tækifæri að 

spyrja spurninga og skapa þannig góða umræðu um viðfangsefnið.  

Á þriðja og síðasta stigi könnunaraðferðarinnar er komið að því að vinna úr þeim 

gögnum og upplýsingum sem safnast hafa saman á stigi tvö. Farið er yfir efnið og 

aðalatriði dregin saman. Farið er yfir hvað hefur bæst við þekkingu barnanna frá stigi eitt 

og árangur þannig gerður sýnilegri fyrir börnunum. Að lokum er unnið að því að kynna 

efnið. Börnin fá tækifæri til að segja frá upplifun sinni og reynslu af ferlinu. Hægt er að 

notast við myndlist, tónlist, leikrit, veggspjöld, sögur og annarskonar frásagnarform til að 

kynna efnið á fjölbreyttan hátt (Jóhanna Einarsdóttir, 2007; Katz og Chard, 1989).   

3.3 Útikennsla 

Útikennsla eins og nafnið gefur til kynna byggist á því að kennsla fari fram utandyra. 

Gilbertson, Bates, McLaughlin og Ewert (2006) hafa í bók sinni um útikennslu bent á að 

þegar bornir eru saman hefðbundnir kennsluhættir í skólastofu við útikennslu er það 

oftast hreyfingin og líkamlegur ávinningur af útiverunni sem er mest áberandi.  Þeir leggja 

áherslu á að útikennsla er mun meira en bara aðferð til að stunda hreyfingu því hún býður 

upp á margar og fjölbreyttar aðferðir við kennslu. Börn læri að nýta eigin þekkingu og 

færni á áþreifanlegan hátt í náttúrunni. Útikennsla styður við reynslu barna í námi, gefur 

þeim tækifæri til að nýta öll skilningarvit sín og komast í beina snertingu við fyrirbæri 

náttúrunnar. Auk þess er að þeirra mati ávinningur útikennslu sá að samband milli 

einstaklingsins og náttúrunnar styrkist til muna og leiðir það oft til löngunar til að 

varðveita og vernda umhverfið. 

Martin, Franc og Zounková (2004) fjalla um í bók sinni Outdoor and experientaial 

learning að kennsla sem byggir á reynslu hefur áhrif á skilning, upplifun,  hugsun, hegðun, 

tilfinningar, og ímyndunarafl fólks almennt. Með því að fá tækifæri til að upplifa og öðlast 

reynslu á áþreifanlegan hátt, fléttast þessir þættir saman og leiða að því að skapa 

merkingarbæra reynslu fyrir einstaklinginn. Samhliða því að öðlast reynslu er mikilvægt að 

ígrunda og horfa með gagnrýnum augum á viðfangsefnið.  

Í Aðalnámskrá leikskóla (2011) kemur fram að mikilvægt sé að börn fái tækifæri til að 

kanna umhverfi sitt og öðlast skilning á því. Börn mynda tengsl við umhverfi sitt og öðlast 

aukinn skilning á því með því að fá að uppgötva það í gegn um eigin reynslu. Börn eiga 

þess vegna að fá að handleika, horfa, hlusta, bragða, snerta og rannsaka umhverfi sitt til 

að geta öðlast frekari skilning á því. Auk þess að gefa börnunum færi á að komast í 

snertingu við umhverfi sitt er í Aðalnámskrá leikskóla lögð mikil áhersla á að byggt sé á 

reynslu barna og mikilvægt sé að skapa aðstæður þar sem börn geta öðlast nýja og 

merkingarbæra reynslu. Mikilvægt er að ýta undir forvitni, athuganir og hugleiðingar 

barna og hvetja þau til að spyrja og leita lausna. Er það því þýðingarmikið hlutverk 

leikskólans að hvetja börn áfram og styðja við fróðleiksfýsni þeirra. Í riti Mennta- og 

menningarmálaráðuneytis um Sjálfbærni (Sigrún Helgadóttir, 2013) kemur fram að með 

því að gefa börnum tækifæri á að upplifa og njóta náttúrunnar eru þau hvött til að sýna 

henni virðingu, væntumþykju og öðlast löngun til þess að vernda hana. Þegar tengsl við 

náttúruna hafa myndast verður þörfin fyrir því að vernda jörðina meiri. 

Með því að stunda útikennslu í leikskólum fylgjum við eftir ákvæðum Aðalnámskrá 

leikskóla (2011) um menntun til sjálfbærni. Umhverfi okkar og náttúra fléttast inn í allt 

mannlegt samfélag og mikilvægt er því að nemendur hafi þekkingu og skilning á 

náttúrunni og umhverfinu og beri virðingu fyrir því, ekki síst vegna þess gildis sem jörðin 

hefur fyrir líf okkar.  

3.4 Hlutverk kennara 

Hlutverk leikskólakennara er samkvæmt Aðalnámskrá leikskóla (2011) að sjá til þess að 

námsumhverfi leikskólans sé skipulagt þannig að börn fái að njóta sín í leik og starfi og að 

hvert barn sé virt af verðleikum sínum. Leikskólakennarinn á að vera góð fyrirmynd og 

styrkja faglegt starf leikskólans. Í þróunarverkefni Hauks Arasonar og Kristínar Norðdahl 

(2005) er lögð áhersla á að kennarinn undirbúi aðstæður með viðeigandi efniviði og 

leikföngum. Kennarinn á að vera hvetjandi og leiða börnin áfram með opnum spurningum 

og uppbyggilegum athugasemdum í tilraunum og athugunum án þess þó að vera áberandi 

stýrandi. Auk þess að vera hvetjandi og ýta undir athuganir barnanna er það hlutverk 

kennarans að leggja inn hugtök og nýjan orðaforða tengdum viðkomandi viðfangsefni.  

Samkvæmt hugmyndafræði John Dewey (Dewey, 1938/2000; Jóhanna Einarsdóttir og 

Ólafur Páll Jónsson, 2010) er mikilvægt að kennari þekki vel það námsefni sem unnið er 

með og að hann sé næmur á áhugasvið og fyrri reynslu barna af námsefninu. Mikilvægt er 

að kennari sé fær í að virkja áhuga nemenda með því markmiði efla þroska þeirra þannig 

að nemendur tileinki sér þá þekkingu og fræðslu sem námsefnið stuðlar að. Dewey 

(Dewey, 1938/2000) telur mikilvægt að byggja á fyrri reynslu barna og mynda þurfi tengsl 

á milli hennar og nýrrar þekkingar sem barnið öðlast. Ef ekki er byggt á fyrri reynslu mun 

reynslan ekki verða merkingarbær fyrir börnunum og þar með glatast þekkingin.  

Vygotsky (1978) taldi nauðsynlegt að horfa á einstaklinginn út frá bakgrunni hans, 

menningu og þeim aðstæðum sem hann hefur alist upp við. Vygotsky lagði mikla áherslu á 

eflingu og notkun tungumálsins auk þess sem félagsleg samskipti væru stór þáttur í 

vitsmunaþroska barna. Þess vegna væri mikilvægt að börn fengju tækifæri til að þroskast 

og eflast í sínu eðlilega umhverfi og samfélagi sem búið er í. Hlutverk kennara í námi og 

kennslu barna er því þýðingamikið starf sem ber að huga vel að og sýna fagmennsku í 

starfi. 

4 Framkvæmd í skólastarfi og niðurstöður af vettvangi 

Verkefni safnsins voru prófuð og þróuð á leikskólanum Vesturborg í Reykjavík, fjórar 

deildir eru á leikskólanum með börnum á aldrinum 18 mánaða til 6 ára. Í heildina eru 78 

börn sem dvelja að jafnaði í leikskólanum. Unnið var á elstu deild leikskólans með 26 

börnum á aldrinum 4 – 5 ára, 17 stelpur og 9 strákar. Þegar unnið er að verkefnasafni sem 

þessu er mikilvægt að fá reynslu af verkefnunum og sjá hvernig þau virka í reynd. Oft 

koma upp góðar hugmyndir sem reynast svo erfiðar í framkvæmd eða eru óhentugar og 

þá getur þurft að hugsa verkefnið upp á nýtt, breyta og bæta.  

Við framkvæmd verkefnanna var börnunum skipt upp í smáa hópa, 3 – 6 börn í 

hverjum hóp eftir því hvaða viðfangsefni var unnið með. Hóparnir voru hafðir litlir með 

því markmiði að allir hefðu gott tækifæri til að tjá sig um efnið, rannsaka og gera 

athuganir. Áður en farið var af stað með verkefnin var fengið leyfi hjá leikskólastjóra og 

foreldrum barnanna til að vinna verkefnin með þeim og samþykktu allir að taka þátt. 

Byrjað var á því að ræða viðfangsefnin með börnunum og kanna forhugmyndir þeirra um 

veðrið, árstíðirnar, sólina, ljós og skugga og teiknað upp hugarkort. Með því að ræða við 

börnin áður en farið var af stað með verkefnin fengust góðar upplýsingar um það hvaða 

þekkingu og tengingu börnin höfðu við viðfangsefnin. Með notkun hugarkorts eða 

hugmyndavef könnunaraðferðarinnar (Katz og Chard, 1989) gefst góð heildarmynd af 

sameiginlegri þekkingu barnanna og þannig er hægt að áætla hvernig best sé að bæta við 

fyrri þekkingu þeirra á viðfangsefnunum. John Dewey (1938/2000) og Vygotsky (1978) 

lögðu báðir mikla áherslu á mikilvægi þess að byggja á fyrri reynslu og hugmynda barna 

svo að tengingar milli þess liðna og þess nýja næðu að myndast og þannig yrði ný reynsla 

að merkingarbærri þekkingu fyrir barnið. 

4.1 Veður 

Fyrri rannsóknir á forhugmyndum barna um veður (Russell, Bell, Longden and McGuigan, 

1993) hafa sýnt fram á að mörg börn telja að guð stjórni veðrinu og að það geti einungis 

verið „eitt veður“ hvern dag. Börn virðast samkvæmt því ekki hafa sérstakan skilning á því 

að veðurfar geti breyst eftir því sem líði á daginn. Mörg börn telja að veðurfar flokkist 

eingöngu í sól, rigningu, ský, vind og svo vont veður. Út frá þessu má álykta að börn geri 

sér ekki sterklega grein fyrir því að margskonar veður svo sem sól, vindur og kuldi geti 

verið á sama tíma. 

Reynsla af vettvangi sýndi að börnin tengja sólskin og hita saman. Börnin hafa 

hinsvegar átt erfitt með að tengja saman sólskin og kulda og upp kom ágreiningur þar sem 

þeim fannst þau ekki þurfa að klæða sig í yfirhafnir vegna þess að sólskin var úti og þá 

hlyti að vera heitt. Þegar bornar eru saman athuganir af vettvangi og fyrri rannsóknir um 

forhugmyndir barna varðandi veðrið má sjá að niðurstöðum svipar töluvert saman og hafa 

börn frekar einfaldar hugmyndir um veðrið og veðurfar. Þegar rætt var um veðrið með 

börnunum á vettvangi tengdu þau veðrið mest við sól, vind, rigningu og snjó. Þó var 

áberandi að börnin rugluðu töluvert veðrinu saman við árstíðabreytingar á náttúrunni. 

Þegar þau voru spurð hvað þau tengdu helst við veðrið fóru sum þeirra að tala um að 

laufin detta af trjánum og að þau skipta um lit og fleira tengt náttúrunni og virtust ekki 

gera afgerandi greinamun á veðrinu og árstíðunum. Þegar börnin voru spurð hvað þau 

héldu að stjórnaði veðrinu voru nokkur sem töldu að guð og englarnir stjórnuðu veðrinu 

sem eru svipar til niðurstaðna fyrri rannsókna á forhugmyndum barna um veðrið (Russell, 

Bell, Longden and McGuigan, 1993). Þó voru sum börnin á vettvangi á þeirri skoðun að 

það væri sólin sem stjórnaði mest veðrinu. 

Út frá umræðum barnanna um veðrið kom í ljós að orðaforði þeirra tengdur 

veðurfræðilegum fyrirbærum var frekar takmarkaður og einkenndust lýsingar þeirra á 

veðrinu helst á orðum eins og lítið, fínt, gott, ekkert og mikið. Í grein Hauks Arasonar 

(2011) um Orðnotkun leikskólabarna um segulkrafta meðan þau taka þátt í Vísindaleik 

koma fram vísbendingar um að kennslufræðilegur leikur og innlegg í orðaforða barnanna 

hafi áhrif á og auki sérhæfðan orðaforða þeirra. Eftir umræðurnar með börnunum var því 

ákveðið að leggja sérstaka áherslu á orðaforða og hugtök tengd veðurfræðilegum 

fyrirbærum.  

Næst var hafist handa við að undirbúa mælitæki fyrir veðurathuganir. Börnin sýndu 

strax mikinn áhuga á verkefninu og virtust vera stolt af þátttöku sinni í því og fannst þau 

vera „alvöru vísindamenn“ eins og ein stelpan orðaði svo skemmtilega. Vel gekk að útbúa 

öll mælitækin nema vindhraðamælinn. Þar var áætlað að gera tæki úr plastbollum sem 

festir voru á sogrör sem áttu svo að snúast þegar vindurinn blési inn í þá. Bæði var erfitt 

að fá sögrör sem voru nægilega löng og sterk til að halda bollunum uppi og þegar út var 

komið virkaði mælitækið ekki sem skildi og var því ákveðið að skipta um mælitæki og 

notast við flagg á stöng og gekk það mun betur. 

Mælingar voru gerðar á hverjum degi á sama tíma dags í eina viku. Farið var saman út 

og voru börnin 5-6 í hverjum hóp og þannig fengu öll börnin tækifæri á að lesa af 

mælunum og kynna niðurstöðurnar fyrir hinum. Börnin voru mjög áhugasöm og var 

áberandi að vindáttamælirinn var það sem vakti upp flestar spurningar hjá börnunum.  



16 

 „ Er húsið mitt þá líka í norður því það er í þessa átt?“ og „þá er sundlaugin líka í 

suður“  voru nokkrar af þeim mörgum vangaveltum sem komu upp. Börnin voru dugleg að 

deila reynslu sinni með hinum börnunum sem höfðu ekki enn þá fengið tækifæri til að 

fara út og gera mælingar og mátti heyra þau ræða um efnið sín á milli meðan þau voru í 

leik og var spennan og tilhlökkunin yfir verkefninu áberandi. Ánægjulegt var að sjá hvað 

lítill kveikja frá kennara varð að stórri umræðu milli barnanna. 

Þegar vikunni var að ljúka og síðustu mælingarnar voru skráðar inn á föstudeginum 

voru börnin ákveðin í því að þau vildu halda mælingunum áfram. Orðaforði þeirra virtist 

hafa aukist í ferlinu og voru þau farin að tileinka sér ný orð á borð við logn, golu og 

áttirnar fjórar sem þau höfðu ekki gert mikið af áður. Setningar á borð við „núna er logn 

úti, þá er enginn vindur!“ og „Kannski er bara smá gola“ mátti heyra frá krökkunum, auk 

þess að þau veltu áttunum mikið fyrir sér, „er ég núna að fara í norður?“ spurði ein 

stúlkan, svo breytti hún um stefnu og spurði “en núna?“. Þarna mátti sjá lítil skref í 

aukningu á skilningi þeirra og orðnotkun eftir að hafa framkvæmt verkefnin um nokkurn 

tíma. Samliða því að gera mælingar á veðrinu sá hver hópur um að gera áætlun út frá 

veðurfari dagsins um hvernig klæðnað þyrfti fyrir útiveru barnanna. Nokkur barnanna 

virtust vera óörugg og vildu ekki taka afstöðu um efnið og sýndu lítið frumkvæði. 

Meirihluti barnahópsins var þó virkur í þátttöku sinni og með góðri samvinnu 

barnahópsins komust þau yfirleitt að ásættanlegri niðurstöðu varðandi viðeigandi 

klæðnað. Áberandi var þó að mörg þeirra vildu tengja sól og hita saman við léttan 

klæðnað þó svo að kalt væri í veðri. 

4.2 Ljós og skuggar 

Rannsóknir á forhugmyndum barna um ljós (Driver, Guesne og Tiberghien, 1985; Driver, 

Squires, Rushworth og Wood-Robinson, 1994) hafa sýnt fram á að algengt sé að börn 

tengi ljós helst við ákveðinn ljósgjafa eins og t.d. ljósaperu og að hún lýsi en virðast hafa 

minni skilning á því að ljós ferðast og að það birtist okkur víða í umhverfinu með 

endurkasti. Hugmyndir barna um skuggann byggjast oft á þeim hugmyndum að skugginn 

sé eitthvað sem ljósið færir okkur frekar en að skugginn sé skortur á ljósi á ákveðið svæði 

eða að skugginn sé dökk spegilmynd af hlutum. 

Umræður fjögurra og fimm ára barnanna á vettvangi, um ljós og skugga, svipa til 

töluvert til fyrri rannsókna sem gerðar hafa verið á forhugmyndum barna um 

viðfangsefnin. Á vettvangi bentu börnin flest öll út um gluggann og sögu að ljósið kæmi 

frá sólinni og loftljósunum og virtust að mestu leiti tengja ljósið við ljósgjafann sjálfan en 

ekki að ljósið væri í raun allt í kring um okkur í upplýstri stofunni. Þegar rætt var um 

skuggann virtust nokkur börn hafa óljósa hugmynd um það af hverju skugginn myndast.  

„Ljósið kemur hérna á bakið útaf því að skugginn er alveg eins og við, nema andlitið, það 

sést ekki“ og „Út af ljósinu, það skýnist á okkur“. Þessar hugmyndir barnanna um hvernig 

skugginn myndast sýna að þau tengja á vissan hátt saman ljós og skugga og virðast gera 

sér óljósa grein fyrir því að þau eru fyrirstaðan þarna á milli.  

Við framkvæmd verkefnanna tengdum ljósi og skugga sýndi það sig að börnin þurfa 

að fá góðan tíma til að gera athuganir og leika sér með ljósið til að ná tengingu við 

fyrirbærin ljós og skugga. Við fyrstu prófanir var mjög mikil spenna, ánægja en jafnframt 

mikill æsingur í börnunum. Eftir því sem börnin fengu oftar að leika sér með ljósin, 

róuðust þau og fóru meira að veita eiginleikum þess athygli og gerðu út frá eigin 

frumkvæði fleiri athuganir og rannsóknir á ljósinu og skuggunum. Þegar börnin höfðu 

komist yfir mestu spennuna tengdum þessum nýja leik var auðveldara að fá þau til að 

velta fyrir sér eiginleikum ljóssins og hvetja þau áfram í athugunum sínum.  

Byrjað var að vinna með ljósgjafa á borð við vasaljós og ljóskastara og þegar tækifæri 

gafst voru geislar sólarinnar notaðir mikið. Löng samverustund fór í það að leika 

skuggaleiki í sólarljósinu sem skein inn um glugga stofunnar. Athuganir á eiginleikum ljóss 

og skugga smituðust greinilega í leik barnanna, bæði úti sem inni. „ Sjáðu hvað ég er með 

langar lappir“ og „ef ég geri svona (barnið snéri upp á sig) þá sést ekki ég“ voru setningar 

sem heyrðust þegar börnin léku sér með skugga sína í útiveru einn daginn. Börnin gerðu 

tilraunir á ýmsum hlutum í umhverfi sínu og komust að því að sumir hlutir hleypa ljósinu í 

gegn um sig og aðrir ekki. Þessi athugun vakti mjög mikinn áhuga hjá börnunum og voru 

þau stöðugt að leita að gegnsæjum hlutum í umhverfinu eftir skipulagða stund með 

kennara á viðfangsefninu. Matartíminn var oft sá tími sem krakkarnir notuðu til að ræða 

fyrirbæri og hugtök sem tilheyrðu verkefnunum. „Það sést í gegn um gluggann því hann er 

gegnsær og vatnið líka… en ekki mjólkina!“ og „ljósið er þarna uppi á veggnum“. Athygli 

þeirra virtist beinast meira að ljósi og skuggum heldur en áður. Vakti það til að mynda 

athygli þeirra þegar ljósgeisli frá sólu féll á vatnskönnu sem hafði óreglulegt lag og kastaði 

því mörgum litlum ljósgeislum í allar áttir og upphófst mikil og skemmtileg umræða af 

frumkvæði barnanna um ljósbrot og ljósgeisla sólarinnar. 

Áhersla var lögð á að börnin uppgötvuðu og tengdu ljós og skugga við náttúruna með 

útiveru í sínu nánasta umhverfi. Kernan og Devine (2010) fjalla um í rannsókn sinni um 

það gildi sem útikennsla hefur í námi. Nám sem stundað er utandyra veitir góð og öflug 

tækifæri til að nota og þjálfa öll skilningarvitin og með þeim rannsaka og gera athuganir á 

fyrirbærum náttúrunnar. Farið var í gönguferð með börnunum snemma morguns meðan 

ennþá var dimmt úti. Börnin voru hvött til að beina athygli sinni að ljósi og skuggum í 

umhverfinu. Börnin höfðu öll meðferðis vasaljós og vakti það mikla kátínu hjá hópnum 

þegar þau léku sér að því að lýsa hvort annað upp og sjá hvernig skuggar mynduðust og 

hvernig þau gátu breytt þeim með því að breyta um stellingu „Núna er ég allt öðruvísi og 

það sést ekki í mig“ sagði einn drengurinn þegar hann snéri sér upp á hlið þannig að 

skuggamynd hans afmyndaðist. Gaman var að sjá hvernig börnin uppgötvuðu að þau geta 

haft áhrif á lögun skuggans og breytt og stjórnað stefnu hans með ljósinu og voru dugleg 

að gera tilraunir.  

Í ferðinni kom það skemmtilega á óvart hversu marga staði er hægt að finna þar sem 

góðir og stórir kastarar lýsa upp svæði sem henta sérstaklega vel til leikja með skuggann. 

Blokkir, verslanir og stærri byggingar voru meðal annars staðir þar sem stoppað var og 

leikið með skuggana. Auk þess að notast við skammdegið til að gera athuganir á ljósi og 

skuggum voru einnig notaðir þeir sólardagar sem komu á meðan framkvæmd 

verkefnanna var í gangi. Í frjálsum leik barnanna í útiveru mátti sjá þau beina athyglinni að 

skuggum sínum og þeim leikföngum sem þau léku sér með „það er skrítinn skuggi af 

hjólinu mínu“ sagði einn fjögurra ára gamall strákur þegar hann hjólaði um útisvæðið. 

4.3 Ljós og speglar 

Ljós og speglar virtust vera fyrirbæri sem börnin á vettvangi höfðu ekki gert sérstaka 

tengingu við. Fyrri rannsóknir á forhugmyndum barna um ljós og spegla ( Driver, Squires, 

Rushworth og Wood-Robinson, 1994) hafa sýnt fram á að börn halda oft að með speglun 

sé ljós að kastast af spegli en ekki af þeim hlutnum sem eru speglaðir. Á vettvangi virtust 

börnin ekki hafa sérstakar skýringar á því hvers vegna spegilmynd birtist og voru svörin 

yfirleitt á þann veg að „af því bara“ og „hann á að gera það“. Þegar gerðar voru athuganir 

á umhverfi leikskólans voru börnin frekar óörugg og vissu ekki alveg eftir hverju þau voru 

að leita. Með hvatningu og opnum spurningum komust þau þó fljótt á sporið og úr varð 

skemmtilegur leikur. Í sameiningu fundu börnin nokkra hluti í umhverfinu sem þau gátu 

speglað sig í og áttuðu sig eftir stutta stund á hverskonar hlutir voru líklegastir til að 

spegla og hverjir ekki og úr varð hálfgerð keppni á milli barnanna hver fyndi næsta hlut 

sem hægt væri að spegla sig í.  

Í framhaldi af því fengu börnin tækifæri á að prófa sig áfram með að nota spegla til að 

breyta stefnu ljóssins og kanna eiginleika þeirra. Áberandi var að börnin náðu ekki eins 

mikilli tengingu  við ljós og spegla eins og við ljós og skugga. Börnin þurftu töluvert lengri 

tíma til að tengjast speglaverkefnum en skuggaleikjunum.  

4.4 Árstíðirnar 

Áhugavert var að kanna forhugmyndir barnanna um árstíðirnar. Börnin þekktu hverjar 

árstíðirnar fjórar voru en þegar farið var að ræða einkenni hverrar árstíðar rugluðu börnin 

svolítið einkennum þeirra saman. Sem dæmi þá sögðu nokkur börn að við byggjum til 

snjókarla á vorin og við skautuðum á frosnum pollum á haustin. Börnin voru þó með mjög 

góða þekkingu á einkennum vetur og sumars, þó svo að sum þeirra teldu að laufin dyttu 

af trjánum á veturna og að fuglarnir kæmu á sumrin en ekki á vorin. Áberandi var hvað 

þekking barnanna um vorið virtist vera takmörkuð og nefndu þau mun færri þætti tengda 

vorinu heldur en hinum þremur árstíðunum.  

Rannsóknir á forhugmyndum barna varðandi árstíðarskipti (Driver, Squires, 

Rushworth og Wood-Robinson, 1994) hafa sýnt fram á að börn telja oft að mismunandi 

fjarlægð milli jarðar og sólar valdi árstíðunum. Mörg börn halda að jörðin sé nær sólinni á 

sumrin en á veturna og þess vegna sé heitara á sumrin. Þegar börnin á vettvangi voru 

spurð hvers vegna sumarið og aðrar árstíðir koma var fátt um svör sem benti til þess að 

börnin hefðu litlar sem engar hugmyndir um það hversvegna árstíðirnar breytast. Þó voru 

tvö börn sem sögðu að „Það kemur sumar af því að það er hlýtt og af því að laufin eru 

græn“ og að „veturinn kemur af því að það eru engin blóm og engin sól“. Út frá þessu má 

álykta að börnin líti svo á að árstíðirnar séu eins og leikarar sem stíga á svið þegar 

sviðsmynd þeirra hefur verið sett upp og allt er tilbúið, en ekki að það séu ákveðnir hlutir 

sem breytist vegna þess að sumarið sé komið.  

Við framkvæmd verkefnanna um árstíðirnar var meðal annars farið í gönguferð um 

nánasta umhverfi leikskólans og gróðurinn og náttúran skoðuð og rannsökuð. 

Mismunandi tegundir trjáa voru skoðaðar og var svo að lokum valið birkitré sem áætlað er 

að fylgjast reglulega með yfir heilt ár. Birkitréð sem var valið er ungt og lágvaxið tré, 

börnin gátu því auðveldlega skoðað í mikilli nálægð greinar þess og lauf og gert mælingar 

á vexti þess sjálf. Börnin sýndu því mikinn áhuga þegar athygli þeirra var beint að 

fræreklunum og því ferli sem trén eru að vinna að við lok hausts og byrjun vetrar, það er 

að undirbúa sig fyrir sáningu fræja. Ákveðið var að safna birkifræjum, þurrka þau og gera 

tilraun til að sá þeim í mold í vor. Haldið var utan um skráningar með því að taka 

ljósmyndir af gróðrinum, börnin gerðu teikningar af því sem þau upplifðu í ferðinni og 

lengd greina á trénu voru mældar. Áætlað er að fara tvisvar í mánuði og fylgja eftir 

athugunum á birkitrénu sem valið var til að fylgjast með. 

Í frjálsum leik eftir að skoðunarferð á gróðri nærumhverfis leikskólans var ánægjulegt 

að heyra börnin nýta sér í leik sem þau höfðu fræðst um. Þrjár stelpur stóðu og töluðu 

saman „förum þarna hjá öspinni“ „Er þetta ösp?“ „Já hún er svona stór og með stór lauf 

en ekki lítil eins og þessi“. Út frá þessari litlu umræðu stelpnanna má sjá merki þess að 

þær séu að byrja að tileinka sér nýjan orðaforða og tengja hann við umhverfið og 

náttúruna.    

4.5 Sólargangurinn 

Erfitt reyndist að framkvæma athuganir á gangi sólar um himininn, aðallega vegna 

veðurfars og því að börnin áttu erfitt með að ná tengingu við þær smáu breytingar sem 

urðu á birtustigi frá degi til dags. Nokkrar tilraunir þurfti að gera til að finna hentugustu 

aðferðina fyrir framkvæmd og úrvinnslu athugananna. Þar sem börnin eru ung og ekki 

farin að fylgjast með tímanum að neinu ráði var erfitt fyrir þau að tengja sólarupprás við 

klukkuna. Þau virtust ekki greina mun á birtustigi frá degi til dags, enda styttist dagurinn 

einungis um það bil þrjár mínútur hvern dag. Þá var ákveðið að athuga sólarupprásina 

einu sinni í viku, á hverjum mánudegi, alltaf þegar farið var í samverustund um morguninn 

og gekk það mun betur. Börnin gátu þannig greint muninn á birtustiginu betur. Rætt var 

um hvernig birtustigið væri hvern dag og það svo borið saman við mælingar vikuna eftir 

og þannig var fylgst með breytingunum. Við upphaf athugunar var sólin að rísa um kl. 9 

um morguninn og var því að verða nokkuð bjart þegar samverustund hófst. Allan október 

mánuð var svo fylgst með því hvernig myrkrið á morgnana varð meira og meira og virtust 

börnin með tímanum öðlast meiri skilning á breytilegri stöðu sólar. 

Beðið var eftir sólríkum degi í október til þess að fylgjast með gangi sólar á himni. 

Þegar færi gafst var liðið vel á október mánuð og myrkrið á morgnana mikið. Ákveðið var 

að eyða deginum utandyra og fylgjast með gangi sólarinnar. Kl. 9 um morguninn voru 

börnin komin út í myrkrið og svo voru gerðar athuganir á hálftíma fresti fram að hádegi. 

Þannig náðist að fylgjast bæði með sólarupprásinni og gangi sólar á himninum. Teknar 

voru ljósmyndir við hverja athugun og greindu börnin hversu lítið eða mikið birtustigið 

væri. Eftir hádegismat var svo farið aftur út og gerðar voru mælingar á stöðu sólar á 

klukkustundar fresti þangað til að útiveru lauk um kl. 15. Auk þess að fylgjast með stöðu 

sólar á himni og sólarupprás var fylgst með því hvernig skuggar af trjám og leiktækjum 

færðust yfir daginn samhliða sólinni. Breytileg staða sólar á himni virtist vera eitthvað sem 

börnin höfðu ekki veitt mikla athygli áður. Mælingarnar voru settar þannig fram að tekin 

var ljósmynd af útisvæðinu og himninum, hún prentuð út og svo var teiknað inn á 

myndina hvar sólin var á hverjum tíma og í hvaða átt hún færðist. Áður höfðum við prófað 

að teikna upp klukku og merkja inn á hana stöðu sólar en börnin tengdu ekki við það þar 

sem þau hafa flest ekki ennþá lært að lesa tímann og þess vegna var ákveðið að prófa nýja 

framsetningu á mælingunum sem höfðaði betur til barnanna.  

5 Niðurstöður og mat 

Reynsla mín við framkvæmd og þróun verkefnanna sýndi það hversu mikilvægt það er að 

hafa góðan tíma til að vinna að verkefnunum með börnunum. Ef góður tími gefst til að 

vinna að verkefnunum, prófa og rannsaka aftur og aftur verður skilningur barna á 

fyrirbærunum meiri og dýpri. Þegar unnið er að ákveðnu viðfangsefni í lengri tíma verður 

það hluti af daglegu lífi okkar og þannig lærum við frekar að tileinka okkur og festa í sessi 

þá þekkingu sem öðlast hefur í ferlinu. 

Könnunaraðferðin hefur í gegnum ferlið reynst vel og hentar vel fyrir verkefni sem 

þessi. Könnunaraðferðin er góður stuðningur fyrir kennarann við skipulag og skráningu í 

ferlinu. Aðferðin styður vel við forvitni barna og fróðleiksfýsn þeirra. Með aðferðinni hafa 

börnin fengið tækifæri til að gera tilraunir og athuganir og ekki síður lært að ígrunda og 

draga ályktanir af eigin reynslu.  

Með því að vinna verkefnin utandyra í beinni snertingu við náttúruna og nánasta 

umhverfi barnanna hefur athygli þeirra á eðlisfræðilegum fyrirbærum í umhverfinu aukist 

töluvert. Útikennslan hefur fært börnin nær viðfangsefnunum og gert þau að 

raunverulegum þætti í hversdagslífi þeirra. Ánægjulegt er að sjá að börnin eru 

eftirtektasamari á hin ýmsu fyrirbæri náttúrunnar og dugleg að spyrja og vilja fræðast 

nánar um umhverfi sitt. Sjá mátti merki þess að viðfangsefnin smituðust inn í frjálsan leik 

barnanna þar sem þau héldu áfram að gera tilraunir og athuganir án beinnar hvatningar 

frá kennurum. Mikilvægi ljósmynda og annara skráninga sannaði sig í framkvæmd 

verkefnanna. Án þeirra hefði verið erfitt að rifja upp með börnunum og tengja saman þær 

breytingar sem áttu sér stað yfir tímabilið sem unnið var á. Skráningarnar hjálpuðu til við 

að halda utan um verkefnin og settu heildarmynd á athuganirnar og verkefnin. 

Foreldrar, börn og starfsmenn leikskólans sýndu verkefninu gott viðmót og mikinn 

áhuga og var einkennandi jákvæðni gagnvart verkefninu í heild. 

Niðurstöður af úrvinnslu og framkvæmd verkefnanna falla vel að þeim niðurstöðum 

sem fram komu í þróunarverkefni Hauks Arasonar og Kristínar Norðdahl (2005) 

Vísindaleikir og rannsókn Hauks Arasonar (2011) á orðnotkun leikskólabarna um 

segulkrafta meðan þau taka þátt í vísindaleik. Þar var einkennandi jákvæðni í 

barnahópnum gagnvart verkefnunum, aukinn orðaforða og hugtakaskilning mátti greina 

hjá börnunum og efnið var börnunum mjög hugleikið utan skipulagðra stunda. 

Það er kostur við verkefnasafnið að verkefnin byggjast flest á því að unnið sé að þeim 

yfir lengri tíma því þannig gefst börnunum mikilvægur tími til að mynda tengingu við 

viðfangsefnin og öðlast djúpan og merkingarbæran skilning á þeim. Með rúmum 

tímaramma ná börnin frekar að tileinka sér orðaforða og hugtök sem tengjast 

viðfangsefnunum. Endurtekning og umræður eru einnig mikilvægur þáttur sem unnið er 

með í verkefnunum. 

6 Lokaorð 

Þegar litið er til baka og horft yfir þann tíma sem unnið var að verkefnasafninu, er það 

sem stendur uppúr, ánægjan og áhuginn sem börnin sýndu verkefnunum. Í öllu því sem 

unnið er með í starfi barna er það lykilatriði að börnin njóti sín og hafi gaman af. Ég tel að 

það hafi tekist á vettvangi í þróunarferli verkefnasafnsins og met það út frá þeim áhuga og 

ákafa sem börnin sýndu í þátttöku sinni. Einnig skiptir sá þáttur miklu máli að börnin 

virtust hafa öðlast frekari skilning á þeim fyrirbærum sem unnið var með, sértækur 

orðaforði þeirra á viðfangsefnunum virtist hafa aukist og athygli þeirra beindist í auknum 

mæli að náttúrunni og umhverfinu og þeim fyrirbærum sem þar leynast. Sem starfsmaður 

leikskóla fann ég fyrir auknum áhuga og þörf hjá sjálfri mér til að fræða og hvetja börnin 

áfram í að veita umhverfinu athygli, rannsaka það og ígrunda vel það sem fyrir augun ber. 

Það að kafa djúpt í viðfangsefnin opnaði ekki einungis augu barnanna fyrir umhverfinu og 

náttúrunni heldur hjá starfsfólkinu líka.  

 Það er hlutverk okkar sem störfum á leikskólum að styðja við fróðleiksfýsn 

barnanna, hvetja þau til að gera athuganir og rannsaka umhverfið. Ég tel að með notkun 

verkefnasafnsins í starfi stuðlum við að eflingu þessara þátta og styrkjum börnin í 

sjálfstæðum vinnubrögðum og lausnaleit. Verkefnasafnið hefur nú þegar skilað góðum 

árangri og jákvæðu viðmóti gagnvart náttúrufræðslu og vísindum innan leikskólans og er 

ég bjartsýn á framhald þess og vona að fleiri munu njóta góðs af verkefnasafninu.  

